
Накіроўваецца па электроннай пошце 


(для інфармавання зацікаўленых)
                                       
                                               
 


У Міністэрстве адукацыі разгледжаны Ваш электронны зварот. Паведамляем наступнае. 
У адпаведнасці з артыкулам 17 Канстытуцыі Рэспублікі Беларусь дзяржаўнымі мовамі ў Рэспубліцы Беларусь з’яўляюцца беларуская і руская мовы. 
Згодна з артыкулам 90 Кодэкса Рэспублікі Беларусь аб адукацыі (далей – Кодэкс) асноўнымі мовамі навучання і выхавання з’яўляюцца дзяржаўныя мовы Рэспублікі Беларусь. Дзяржава гарантуе грамадзянам права выбару навучання і выхавання на адной з дзяржаўных моў Рэспублікі Беларусь і стварае ўмовы для рэалізацыі гэтага права. Мова навучання і выхавання вызначаецца заснавальнікам установы адукацыі з улікам пажаданняў навучэнцаў і іх бацькоў (законных прадстаўнікоў непаўналетніх). 
Мясцовыя выканаўчыя і распарадчыя органы фарміруюць групы ва ўстановах дашкольнай адукацыі (далей – УДА), класы ва ўстановах агульнай сярэдняй адукацыі (далей – УАСА) на падставе сацыяльнага заказу, жаданняў бацькоў (законных прадстаўнікоў непаўналетніх), у заявах якіх вызначаецца мова навучання. У залежнасці ад рашэння бацькоў ствараюцца групы (классы) і ўстановы адукацыі з той ці іншай мовай навучання. Канчатковае рашэнне аб іх стварэнні прымаюць мясцовыя выканаўчыя і распарадчыя органы.
Па інфармацыі галоўнага ўпраўлення па адукацыі Мінскага аблвыканкама, у г.Дзяржынску дзейнічае чатыры УАСА. У дзяржаўнай установе адукацыі “Гімназія г.Дзяржынска” адукацыйны працэс ажыццяўляецца на беларускай мове. Пытанне аб адкрыцці ў гімназіі класаў з рускай мовай навучання ў цяперашні час не разглядаецца.
У аграгарадку Ракаў Валожынскага раёна знаходзіцца адна УАСА – дзяржаўная ўстанова адукацыі “Ракаўская сярэдняя школа”, у якой адукацыйны працэс арганізаваны на беларускай мове. У адпаведнасці з заканадаўствам прыём у І клас у 2020/2021 навучальным годзе будзе ажыццяўляцца заснавальнікам установы адукацыі з улікам пажаданняў навучэнцаў (законных прадстаўнікоў непаўналетніх).
Аб вывучэнні беларускай мовы ў пачатковых класах
Улічваючы тое, што ў Беларусі беларуская і руская мовы з’яўляюцца не толькі дзяржаўнымі, але і блізкароднаснымі, немэтазгодна вывучаць ва УАСА беларускую мову па методыцы замежнай. 
Методыка навучання на пачатковым этапе вывучэння беларускай мовы (І-ІІ класы) розная для УАСА з беларускай і рускай мовамі навучання і выхавання. 
У школах з беларускай мовай навучання адукацыйны працэс наладжваецца па методыцы роднай мовы. У школах з рускай мовай навучання ўлічваецца, што беларуская мова засвойваецца як другая. Так, у І класе УАСА з рускай мовай навучання вывучэнне беларускай мовы пачынаецца з падрыхтоўчага перыяду (вуснага курса). У гэты час адбываецца фарміраванне ўменняў асэнсаванага ўспрымання беларускага маўлення на слых, выпрацоўка вымаўленчых навыкаў, забеспячэнне станоўчага эмацыянальнага фону і матывацыі да авалодання беларускай мовай. У ІІ класе УАСА вывучэнне беларускай мовы працягваецца інтэграваным уступным курсам, асноўнай задачай якога з’яўляецца навучанне чытанню і асэнсаванню тэкстаў на беларускай мове. На працягу ўступнага курса ўрокі маюць інтэграваны характар і праводзяцца без падзелу на ўрокі мовы і літаратурнага чытання. 
Такім чынам, ствараюцца асаблівыя ўмовы для паспяховага засваення беларускай мовы.
Ацэнка ведаў у І і ІІ класах ажыццяўляецца без выкарыстання адзнак, што таксама спрыяе фарміраванню станоўчай матывацыі да вывучэння беларускай мовы.
Аб пераводзе ўстаноў агульнай сярэдняй адукацыі на рускую мову
Паводле статыстычных даных, у 2019/2020 навучальным годзе ў сістэме Міністэрства адукацыі функцыянуе 2 798 УАСА. Адукацыйны працэс на беларускай мове ажыццяўляецца ў 1 272 УАСА.
У цяперашні час ва УАСА з рускай мовай навучання адкрываюцца класы, дзе адукацыйны працэс арганізаваны на беларускай мове. Такія класы фарміруюцца мясцовымі выканаўчымі і распарадчымі органамі на падставе сацыяльнага заказу, жаданняў законных прадстаўнікоў непаўналетніх. Так, напрыклад, у дзяржаўных установах адукацыі “Сярэдняя школа № 34 г.Магілёва”, “Сярэдняя школа № 56 г.Мінска”, “Сярэдняя школа № 96 г.Мінска”, “Сярэдняя школа № 34 г.Гродна”, “Сярэдняя школа № 32 г.Гродна” і шэрагу іншых УАСА, дзе навучанне ажыццяўляецца на рускай мове, адкрыты класы з беларускай мовай навучання.
Міністэрствам адукацыі, мясцовымі выканаўчымі і распарадчымі органамі пастаянна вядзецца тлумачальная работа сярод вучняў і іх бацькоў аб арганізацыі адукацыйнага працэсу на беларускай мове. З мэтай шырокага інфармавання грамадскасці аб навучанні на беларускай мове УАСА праводзяць тлумачальную работу на бацькоўскіх сходах, пасяджэннях педагагічных саветаў устаноў адукацыі, у рамках культурна-масавых і асветніцкіх мерапрыемстваў і інш.
Па пытанні мэтазгоднасці вывучэння беларускай мовы ў школах, выказаным трэнерам спецыялізаванай вучэбна-спартыўнай установы “Клімавіцкая дзіцяча-юнацкая спартыўная школа”, паведамляем, што яе каментарыі з’яўляюцца недапушчальнымі ў адносінах да адной з дзяржаўных моў Рэспублікі Беларусь. Педагагічныя работнікі абавязаны выконваць прававыя, маральныя і этычныя нормы (падпункт 1.2 пункта 1 артыкула 53 Кодэкса).
Аб вывучэнні вучэбных прадметаў “Гісторыя Беларусі”, “Геаграфія Беларусі” на беларускай мове
Ва УАСА з беларускай мовай навучання вучэбныя прадметы “Гісторыя Беларусі”, “Геаграфія Беларусі” выкладаюцца на беларускай мове, ва УАСА з рускай мовай навучання – на рускай мове. Вучэбныя дапаможнікі па гэтых вучэбных прадметах выдаюцца на дзвюх дзяржаўных мовах – рускай і беларускай. 
У адпаведнасці з рэкамендацыямі Міністэрства адукацыі пры наяўнасці запытаў ад вучняў і іх законных прадстаўнікоў УАСА з рускай мовай навучання могуць камплектавацца вучэбнымі выданнямі па гісторыі Беларусі, геаграфіі Беларусі на беларускай мове. Заснавальнік УАСА з рускай мовай навучання мае права прыняць рашэнне аб выкладанні вучэбных прадметаў “Гісторыя Беларусі”, “Геаграфія Беларусі” на беларускай мове. 
[bookmark: _GoBack]Такім чынам, Міністэрствам адукацыі вядзецца мэтанакіраваная работа па пашырэнні сферы выкарыстання беларускай мовы ва УАСА краіны, у тым ліку і па вывучэнні вучэбных прадметаў “Гісторыя Беларусі” і “Геаграфія Беларусі” на беларускай мове. Работа ў гэтым накірунку будзе працягнута і надалей.
Аб увядзенні дадатковых урокаў па беларускай мове для знаёмства з прафесійнай (спецыяльнай), навуковай беларускай лексікай
Асноўная задача вывучэння беларускай мовы ва УАСА заключаецца ў тым, каб сфарміраваць у вучняў сістэму ведаў пра мову і маўленне, навучыцца карыстацца беларускай мовай ва ўсіх відах маўленчай дзейнасці, развіваць камунікатыўную, духоўна-маральную, грамадзянскую і мастацка-эстэтычную культуру вучняў. 
Вывучэнне прафесійнай (спецыяльнай) лексікі ажыццяўляецца ва ўстановах прафесійна-тэхнічнай, сярэдняй спецыяльнай і вышэйшай адукацыі ў межах вучэбнай дысцыпліны “Беларуская мова (прафесійная лексіка)”.
Аб пашырэнні выкарыстання беларускай мовы ва ўстановах вышэйшай адукацыі
Ва ўстановах вышэйшай адукацыі (далей – УВА) беларуская мова вывучаецца ў абавязковым парадку на прафесійным узроўні (у межах спецыяльнасцей “Беларуская мова і літаратура”, “Беларуская мова і літаратура. Замежная мова (з пазначэннем мовы)”, “Беларуская філалогія”); на паглыбленым узроўні (у межах спецыяльнасцей “Дашкольная адукацыя”, “Пачатковая адукацыя”, “Акцёрскае мастацтва”, “Выдавецкая справа”); на агульным узроўні ў межах астатніх спецыяльнасцей вышэйшай адукацыі пры вывучэнні цыкла агульнапрафесійных і спецыяльных вучэбных дысцыплін.
Акрамя таго, ва ўстановах адукацыі беларуская мова шырока выкарыстоўваецца пры правядзенні навуковых канферэнцый, шэраг якіх прысвечаны актуальным пытанням даследавання беларускай мовы і літаратуры, гісторыка-тэарэтычнага асэнсавання этнакультурных і нацыянальна-дзяржаўных працэсаў, ролі нашай дзяржавы ў кантэксце еўрапейскай гісторыі; ладзяцца тыдні беларускай мовы і літаратуры, сустрэчы з беларускімі пісьменнікамі і дзеячамі навукі і культуры, тэматычныя вечарыны, літаратурныя святы, прысвечаныя юбілеям беларускіх пісьменнікаў, і інш. Установы адукацыі прымаюць актыўны ўдзел у правядзенні пошукавай і краязнаўчай работы. 
Такім чынам, з боку Міністэрства адукацыі вядзецца сістэмная работа як з навучэнцамі, так і з іх бацькамі, якая накіравана на папулярызацыю беларускай мовы ва ўстановах адукацыі краіны. 
У адпаведнасці з артыкулам 20 Закона Рэспублікі Беларусь ад 18 лiпеня 2011 года “Об обращениях граждан и юридических лиц” адказ Міністэрства адукацыі можа быць абскарджаны ў суд у парадку, устаноўленым заканадаўствам.

Намеснік Міністра							А.У.Кадлубай

